
اردو کے اولین فکشن نگاروں کے تصورات

جن دنوں اردو میں  یورپی اثرات کے باعث ناول کا  ظہور ہو رہا تھا  ان دنوں یورپ میں ادب کےسماجی و عمرانی  تصورات کا دور دورہ تھا۔جبکہ ہندوستان میں برٹش نو آبادیات کے زیر اثرجدید تحریکوں پر سماجی سیاسی پہلو غالب تھا۔لا محالہ اردو کے اولین فکشن نگاروں پر بھی اس کے اثرات بہت گہرے تھے۔اس حوالے سے سرسید تحریک کی مقصدیت اور اس کے زیر اثر  اس کا ادبی سماجی پہلو بہت نمایاں تھا۔جو ہندوستانی مسلمانوں میں جدیدیت  کے اولین ابھار کے طور پر کام کررہی تھی۔اردو کے اولین ناول نگار مولوی نذیر احمد کو اپنے تصورات کے باعث سرسید کے ارکان خمسہ کا اہم حصہ سمجھا جاتا ہے۔ناول کے حوالے سے ان کے تصورات باقاعدہ طور پر  ان دیباچوں میں واضح ہوتے ہیں جو کہ ان  کی اولین اشاعتوں کا حصہ تھے۔ان دیباچوں میں انہوں نے ناول کا مقصد سوسائٹی کی اصلاح بتا یا ہے۔برٹش گورنمنٹ جدیدیت کے حوالے سے اصلاح کے نام پر جو ریفارم لا رہی تھی۔نذیر احمد  کے تمام ناول  ان کے عکاس تھے۔"یہ ناول ان شرائط (جو فنی نہیں،اخلاقی اور تعمیری تھیں)پر پورا اترتا تھا جنہیں انعامی ادب کے اعلان اور چارلس ووڈ کے تعلیمی مراسلے(1854ء)میں بیان کیاگیا تھا۔"1
ممکن ہے  آج یہ "اصلاح" مروجہ عمرانی تصورات سے منفرد ہو لیکن اس دور میں یہ ناول سماج کے عکاس اور نقاد تھے۔  اردو کے پہلے ناول نگار ہونے کی وجہ سے مولوی نذیر احمد  کے نظریات اہمیت کے حامل ہیں جو کہ ان کے بعد  آنے والے ناول نگاروں پر بھی اثر انداز ہوئے۔اپنے پہلے ناول "مراۃ العروس"کے دیباچے میں لکھتے ہیں:
مجھ کو ایسی کتاب کی جستجو ہوئی جو اخلاق و نصائح سے بھری ہوئی ہو اور ان معاملات میں جو عورتوں کی زندگی میں پیش آتے ہیں اور عورتیں اپنے توہمات اور جہالت اور کج آرائی کی وجہ سے ہمیشہ مبتلائے رنج و مصیبت رہا کرتی ہیں۔ان کے خیالات کی اصلاح اور ان کے عادات کی تہذیب کرے  اور کسی دلچسپ پیرائے میں ہو،جس سے ان کا دل نہ اکتائے،طبیعت نہ گھبرائے ۔2
یہ اقتباس ظاہر کرتا ہے کہ مولوی نذیر احمد کے ہاں ناول کا مقصد سراسر اصلاحی اور سماجی ہے۔اس حوالے سے وہ ناول کی آرٹ کو عورتوں کی اصلاح کا ذریعہ بنانا چاہتے ہیں۔انہوں نے اصلاح کے لیے  قصے کےدلچسپ  انداز کو ناول میں ڈھالنے کی کوشش کی۔اسی لیے ڈاکٹر احسن فاروقی اسے ناول کی بجائے تمثیل کہتے ہیں۔اس حوالے سے ڈپٹی نذیر احمد ناول کے فن کو   سماجی و اصلاحی  مقاصد کے لیے استعمال کرتے ہیں۔ ان کے خیال میں دلچسپی اور تجسس قصے کے دونمایاں اوصاف ہیں۔قصے میں ایسے واقعات کو شامل کیا جائے جس سے کوئی اخلاقی یا مذہبی نتیجہ اخذ کیا جا سکے۔نذیر احمد کے خیال میں قصے کا اسلوب سادہ اور دلچسپ ہو لیکن ان میں مذہبی خیالات کا ہونا اشد ضروری ہے۔توبتہ النصوح کے دیباچے میں وہ لکھتے ہیں:
مضمون جس کو میں نے ایک فرضی قصے اور بات چیت کے طرز پر لکھا ہے،مذہبی پیرائے سے تو خالی نہیں اور خالی ہونا ممکن نہ تھا،لیکن کتاب میں کوئی ایسی بات نہیں ہے  جو دوسرے مذہب والوں کی دل شکنی اور نفرت کا موجب ہو۔3
نذیر احمد کی ان تنقیدی آرا سے اندازہ ہوتا ہے کہ ناول کے حوالے سے ان کا تنقیدی شعور ایک فنکار سے زیادہ  مبلغ اخلاق کا ہے۔انہوں نے قصے کے اجزائے ترکیبی کو اخلاقی تربیت کے لیے استعمال کیا ہے۔اخلاقی و اصلاحی تعلیمات اور اسم بامسمیٰ کرداروں کے باعث یہ قصے تمثیل کی صورت اختیار کر گئے ہیں۔نذیر احمد کو بھی اس بات سے سروکار نہیں کہ یہ قصے ناول ہیں یا نہیں ۔وہ صرف اپنا اخلاقی پیغام لوگوں تک پہنچانا چاہتے تھے۔اس  سے ظاہر ہوتاہے کہ نذیر احمد نے اپنے قصوں کے لیے ناول کا لفظ استعمال نہیں کیا۔ناول کو وہ لغو اور بے کار شے سمجھتے تھے ۔جن میں موجود حسن و عشق کے قصے نوجوانوں کے اخلاق تباہ کردیتے ہیں۔اس ضمن میں ْرویائے صادقہٗ میں عورتوں کی آزادی اور ناول کی تعریف کچھ یوں بیان کی ہے:
 یورپ اور امریکہ میں بھی عورتوں نے آزادی پاکر اس سے زیادہ کون سا کمال حاصل کرلیا ہے کہ میڈم ایک گاتی خوب ہے،میڈم ڈھمک پیانو کے بجانے میں اپنا ثانی نہیں رکھتی،میڈم فلاں تھیٹر میں ایسا سوانگ بھرتی ہے کہ نقل کو اصل کر دکھاتی ہے یا بڑی فضیلت پناہ لیاقت دستگاہ ہوئیں تو ناول یعنی قصہ کہانی کے ڈھکوسلے ہانکنے لگیں۔4
قصے کہانیوں میں بھی نذیر احمد صرف ان ہی واقعات کو ناول کا حصہ بنانا چاہتے تھے جن سے کوئی اخلاقی تربیت مل سکے۔عشق و محبت کے تذکروں کو وہ "گندے ناپاک"تصور کرتے تھے۔یہی وجہ ہے کہ ان کے قصوں میں عشق و محبت  کانام بھی نہیں لیا جاتا۔البتہ نذیر احمد کے اصلاحی ناولوں کے موضوعات سے یہ اندازہ ہوتا ہے  کہ وہ عورتوں کی اصلاح کے ذریعے سے معاشرے میں تبدیلی لانا چاہتے تھے۔سرسید کی تحریک اور ان کے ارکان خمسہ کا اہم حصہ ہوتے ہوئے سرسید کے عورتوں سے متعلق تصورات سے  قدرے انحراف نذیر احمد کی فکری انفرادیت کو بھی ظاہر کرتا ہے۔کیونکہ جہاں سرسید عورتوں کی تعلیم کی مخالفت کرتے ہوئے نا صرف اسے سالانہ ایجوکیشنل کانفرنس کا حصہ نہ بننے دیا بلکہ یہ تک کہہ دیا کہ "میری یہ خواہش نہیں ہے کہ ان مقدس کتابوں کے بدلے جو تمہاری دادیاں اور نانیاں پڑھتی آئی ہیں اس زمانے کی مروجہ نا مبارک کتابوں کا پڑھنا اختیار کرو جو اس زمانے میں پھیلتی جارہی ہیں۔"5جبکہ برٹش انڈین حکومت کی عورتوں کی تعلیم کی پالیسی کے حوالے سے یو پی کے گورنر سر ولیم میورکا یہ کہنا تھا "جب تمہاری عورتیں تعلیم حاصل کرلیں گی اور حقیقت میں تمہاری شریک زندگی اسی طرح بنیں گی کہ انہیں بھی وہی مرتبہ حاصل ہوجائے گا جو تہذیب یافتہ ممالک میں عورتوں کو حاصل ہے۔"6 یوں ڈپٹی نذیر احمد سرسید احمد خان اور گورنر سر ولیم میور کے تصورات کا تقابل نہایت دلچسپ ہوجاتا ہے۔
نذیر احمد کے برعکس ابتدائی فکشن نگاروں میں سب سے پہلے رتن ناتھ سرشار نے داستان کی روایت ترک کرنے اور جدید انگریزی طرز کا ناول لکھنے کا دعویٰ کیا۔دوسرے ناقدین کی آرا دیکھی جائے تو سرشار کا یہ دعویٰ باطل ہوتا نظر آتا ہے ۔بیشتر ناقدین نے سرشار کے ناولوں یا قصوں کے پلاٹ،موضوعات اور کردار نگاری پر تنقید کی ہے۔احسن فاروقی کا کہنا ہے:"معلوم ہوتا ہے کہ وہ فسانے اور ناول کے درمیان کی دیوار پر ہاتھ ٹیکے کھڑے ہیں اور کودنے کا قصد کررہے ہیں مگر ان کے پاؤں فسانے(داستان)کے حصے میں ایسے الجھے ہوئے ہیں کہ وہ دیوار پار نہیں کرسکتے۔"7
ناول کے فن کےحوالے سے سرشار کی اپنی دو تحریریں اہمیت کی حامل ہیں۔ایک  فسانہ آزاد کی جلد چہارم کا مقدمہ اور دوسری وہ تحریرجو"ناول نگاری"کے عنوان سے "دبدبہ آصفئ"کے شمارے میں شائع ہوا تھا۔اس مضمون میں وہ داستان اور ناول کا تقابلی مطالعہ کرتے ہوئے ناول کے متعلق اپنے خیالات کا اظہار کرتے  ہیں جبکہ اس سے قبل وہ فسانہ آزاد کے مقدمے میں اپنے جدید ناول نگار ہونے کا اعلان کرچکے تھے۔فسانہ آزاد کے مقدمے میں وہ یوں رقم طراز ہیں:
"اس ناول میں جدت یہ ہے کہ اردو کے افسانوں کی طرح ایشیائی خیالات سے معریٰ ہے۔گو مرزا رجب علی بیگ سرور،مبرور،یادگار زمانہ اور سخنور رنگین ترانہ استاد مسلم الثبوت تھے۔گو اس خدائے سخن کا نام سن کر اچھے اچھے زبان داں(متعصبوں کا ذکر نہیں)کان پکڑتے ہیں،مگر تحفہ مختصرہ فسانہ آزاد،انگریزی ناولوں کے ڈھنگ پر لکھاگیا ہے،جن میں کوئی امر حسب لیاقت یا حسب عقل محال نہیں۔"8
سرشار کا ماننا ہے کہ ناول وہ ہے جس میں کچھ بھی حسب لیاقت اور حسب عقل نہ ہو۔حالانکہ" فسانہ آزاد" میں وہ داستان کے اثرسے خود کو آزاد نہیں کر پائے۔"فسانہ آزاد"کے مثالی کردار،پر تصنع زبان،قصہ در قصہ کی تکنیک وہ خصوصیات ہیں جو اسے ناول کی بجائے داستان کے قریب کرتی ہیں۔اس کی وجہ سرشار کی اردو کی ادبی روایت سے اثر پذیری یا ایک مخصوص معاشرے کی ذہنی تربیت ہے۔جیسے داستان،غزل،قصیدہ،مثنوی اور مرثیے کی اصناف میں مختلف حصوں پر مشتمل ہوتی ہیں جنہیں جوڑ کر ایک کل کی حیثیت دی جاتی ہے۔سرشار نے اپنے ناول میں بھی یہی رویہ اختیار کیا ہے۔انہوں نے مختلف قصوں کو جوڑ کر ناول بنانے کی کوشش کی اوربطورناول یہی فسانہ آزاد کا سب سے بڑا سقم ثابت ہوا۔اپنے ناول کی تمام خصوصیات کو وہ خود مختصر انداز میں کچھ یوں بیان کرتے ہیں:"اس کا ماحصل یہ ہے کہ اس کے گلہائے مضامین و خیالات رنگین سے نشر رائحہ اخلاق ہو اور ناظرین کے دماغ کو معطر کرے۔کوئی بیان ایسا نہیں ہے جس سے اخلاقی نتیجہ نہ نکلتا ہو۔"9
اپنے مضمون"ناول نگاری"میں انہوں نے داستان اور ناول کے فرق کو بھی واضح کیا ہے۔وہ قدیم افسانوی ادب اور اس کے منظر نامے سے متعلق لکھتے ہوئے کہتےہیں کہ:"اردو زبان میں جو کتب قصص پیشتر کی ہیں،وہ پرانی وہی جغرافیے اور دقیانوسی خیالات  اور ان امور پر مبنی ہیں جن کا عدم و وجود برابر ہے اور حسب عادت محال اور حسب عقل غیر ممکن ہیں۔"10سرشار اس مضمون میں اپنے ناول کو جدید طرز کا انگریزی ناول ثابت کرنے کی کوشش کرتے ہیں ۔داستان اور مولوی نذیر احمد کے ناولوں کو پرانے فیشن کا ناول قرار دیتے  ہیں۔"یہ پرانے ایشیائی خیالات کی کہانیاں ہیں،جن کا نہ سر نہ پاؤں،نہ بچوں کے فائدے کی نہ جوانوں کے اور اگر پیر فرتوت باور کرے تو بڑھ بس!"11
سرشار کی تحریروں سے اندازہ ہوتا ہے کہ وہ ناول کی جزئیات اور اس کے مقاصد سے کسی حد تک واقف تو تھے اور ان خصوصیات کو ناول میں برتنا بھی چاہتے تھے لیکن ان کے سامنے اردو میں ایسی کوئی مثال موجود نہ تھی اور وہ خود ناول کے تمام اصول و شرائط کی پابندی کرنے سے قاصر تھے لیکن وہ اپنے معاصر ناول نگاروں کو ناول کے حوالے سے کچھ ہدایات دیتے ہیں جو ان کے اپنے تصور ناول کا اظہار بھی ہے۔
ملک کے خیالات جدید کو اس خوبصورتی  سے قلم بند کریں کہ تصویر کھینچ دیں۔طغیانی سے بچیں۔بس یہ معلوم ہوکہ مصنف کوئی چشم دید واقعہ بیان کررہا ہے۔۔۔۔۔۔بڑا حسن ناول کا ایک یہ ہے کہ جب ایک بات ختم کردیں تو پھر ناظرین(قارئین)بڑے دلی شوق سے دوسرے باب کے مطالب جاننے کے منتظر رہیں۔اسی کا لکھنا مشکل ہے کہ ایک نہایت ضروری اور تعجب خیز بات کرکے ناظرین(قاری) چھوڑے ہوئے ٹکڑے کو جب تک دریافت نہ کرلیں تب تک کھانا پینا حرام ہوجائے۔12

اردو کے ابتدائی فکشن نگاروں میں عبدالحلیم شررکا نام بھی نہایت اہم ہے۔اسی لیے فکشن کے حوالے سے ان کے تصورات دلچسپی و اہمیت سے خالی نہیں۔انہوں  نے ناول کے حوالے سے اپنے خیالات کا اظہار  الگ سے اپنے  کچھ مضامین  میں کیا ہے۔جن میں شرر اپنے ناول لکھنے کے مقصد کو واضح کرتے ہیں جو کہ  قوم میں جذبہ ملی اور جوش پیدا کرنا ہے ۔گویاسرسید احمد خان کی سماجی و  اصلاحی تحریک کے اثرات ان پر بھی گہرے  دکھائی دیتے ہیں البتہ انہوں نے یہ کام تاریخ کو ناول  نگاری کا حصہ بنا کر کیا ۔انہوں نے اپنے تاریخی ناولوں میں مسلمانوں کے شاندار ماضی کو اجاگر کیا اور انہیں یہ احساس دلایا  کہ آ ج اگر وہ روبہ زوال ہیں تو ہمیشہ سے ایسا نہ تھا۔
ناول کی تفہیم اس وقت تک ادھوری رہتی ہے جب تک خود ناول نگار کا تصور ناول واضح نہ ہو۔شرر کا شمار ان  اولین ناول نگاروں میں ہوتا ہے جنہوں نے اس صنف کے لیے نذیر احمد کے برعکس پہلی دفعہ ناول کا لفظ استعمال کیا۔یہی وجہ ہے کہ اس صنف کے حوالے سے  ان کے خیالات انتہائی  اہم ہیں۔شرر کے ناول کے حوالے سے  مضامین ان کے رسالے "دلگداز"میں چھپتے رہے ہیں۔ ناول کے حوالے سے انہوں نے چار مضامین لکھے ہیں۔ انہوں نے بتایا ہے کہ آخر انہوں نے ناولوں کے موضوعات کے لیے تاریخ کو ہی کیوں چنا؟اس کا جواز وہ یہ دیتے ہیں کہ انہیں بہت سے لوگوں نے یہ مشورہ دیا کہ وہ موجودہ صورتحال  اور  موجودہ معاشرت پر ناول لکھیں لیکن انہیں یہ خیال اس لیے پسند نہیں آیا کیونکہ ان کے خیال میں جس طرح ہر انسان اپنے جوانی کے واقعات کو زیادہ پسند کرتا ہے اسی طرح قومیں بھی اپنے عروج و کمال کے واقعات کو زیادہ پسندکرتی ہیں۔ان کے خیال میں مسلمانوں کا ماضی انتہائی شاندار رہا ہے اور ماضی کے واقعات پڑھ کر ہی ان کی روح دوبارہ بیدار ہوسکتی ہے۔مسلمان اس وقت زوال کے دور سے گزر رہے ہیں اور موجودہ صورتحال سے انہیں ہمت و طاقت نہیں مل سکتی۔یورپی ناول موجودہ معاشرے کی عکاسی اس لیے کرتے ہیں کہ موجودہ دور ان کے عروج و ترقی کا دور ہے۔ان کے خیال میں موجودہ معاشرت کا کوئی پہلو ایسا نہیں ہے جسے ناول کا موضوع بنایا جاسکے اس حوالے سے انہوں نے یہاں تک کہا ہے کہ ہماری سوسائٹی اس قابل ہی نہیں کہ ناول کے صفحوں پر لائی جائے۔
ہماری اس ذلت و پستی کی زندگی میں رکھا ہی کیا ہے جس میں ہمیں یا کسی کو مزہ آئے گا؟اولوالعزمی اور بلند حوصلگی ہم میں نہ ہے اور نہ ہو سکتی ہو۔بڑے اہم معاملات ملکی و قومی نہ ہم کرسکتے ہیں اور نہ ہمارے ہاتھ میں ہیں۔تعلیم و قابلیت ہم میں نہایت کم درجے پر ہے۔ہماری عورتیں جاہل اور نادان ہیں۔اور سوا پستی خیال  کے ان سے نہ کوئی علمی کام ہوسکتا ہے اور نہ کوئی بڑا اہم ملکی کام ۔13
شرر نے اپنے قاری کو بے پناہ اہمیت دی ہے۔وہ وہی لکھنا چاہتے ہیں جو ان کے قاری کو پسند آئے اور عوام میں مقبول ہوجائے۔ان کے خیال میں عوام ایسا ناول چاہتی ہے جس میں رومانس ہو ،ترقی و کامیابی کے واقعات ہو۔اسی حوالے سےشرر نے ناول کی بڑھتی ہوئی مقبولیت کے خلاف کچھ بزرگوں کے رد عمل کو بھی بیان کیا ہے۔جیسا کہ مولانا اشرف علی تھانوی نے اپنی کتاب میں "کتابوں کے نام جن کے دیکھنے سے نقصان ہوتا ہے"کے عنوان سے اندرسبھا اور الف لیلہ سے لے کر ڈپٹی نذیر احمد کی مراۃ العروس،بنات النعش،محصنات اور ایامیٰ کوبھی دین کمزور کرنے والی اور زہر سے بدتر ناول کی کتابیں قرار دیا ہے۔"14 شرر کا یہ بھی کہنا ہے کہ ناول کی بڑھتی ہوئی مقبولیت سے کچھ مصنفین خائف ہوگئے ہیں اور ناول کو بازاری اور شر انگیز مواد ثابت کرنے کی کوشش میں لگے رہتے ہیں۔شرر کے نزدیک ناول بھی اصلاح کا ایک ذریعہ ہے یا  اسےاصلاحی مقاصد کے لیے استعمال کیا جاسکتا ہے۔ناول کا دفاع کرتے ہوئے وہ لکھتے ہیں:
ناولوں میں تعلیم اخلاق کا وہی طریقہ اختیار کیا گیا ہے جو قرآن مجید میں اختیار کیا گیا تھا کہ واقعات عالم کو دکھا کے ان کے برے یا بھلے انجام کے متعلق علما کے فتوؤں کی طرح حکم نہ لگایا جائے بلکہ ان کے ہر قسم کے انجام کی تصویریں دکھا دی جائیں اور ان کا مشاہدہ کرا دیا جائے۔اور یہی تعلیم اخلاق کا وہ طریقہ ہے جو ناولوں  میں اختیار کیا جاتا ہے۔15
ان کے خیال میں ناول تفنن طبع کی ایک ہلکی پھلکی شے ہے۔جس سے ہر عمر اور ہر مزاج کا شخص لطف اندوز ہوسکتا ہے۔ناول کی مقبولیت روز بروز بڑھ رہی ہے اور اس کی اشاعت میں بھی اضافہ ہو رہا ہے۔انہوں نے تاریخی ناولوں کی  حمایت  کرتے ہوئے ان کا کہنا ہے کہ تاریخی ناولوں کی بدولت عوام میں تاریخ پڑھنے کا مذاق پیدا ہوا۔ لوگ عام تاریخ اس لیے نہیں پڑھتے کہ مورخ حضرات اس تاریخ کو دلچسپ نہیں بنا سکتے بلکہ وہ سراسر خشک ہوتی ہے۔شرر تاریخ لکھنے کے لیے تاریخی واقعات و سنین کی اہمیت،کرداروں کی درست پیشکش کو اہمیت نہیں دیتے  بلکہ کچھ ایسی رنگینی اور لطف بیانی چاہتے ہیں جس سے عوام خوش ہو  اور کتاب میں دلچسپی لے۔
شرر کے مضامین سے یہ اندازہ ہوتا ہے کہ ان کے سامنے ناول کا تصور عوام سے جڑا ہے۔جن کے ذریعے سے عوام کی اصلاح کے ساتھ ساتھ ان کی تفریح بھی چاہتے ہیں ۔لہذا ان کے نزدیک  بس کچھ قصے کہانیاں ہیں جن سے عوام لطف اندوز ہوتی ہے۔اور جتنا عوام لطف اندوز ہوگی ان کے خیال میں قصہ اتنا ہی کامیاب ہوگا۔گویا شرر کا تصور ناول بھی کسی ہمہ گیریت کا حامل دکھائی نہیں دیتا۔
اولین اردو فکشن نگاروں پربات مرزا ہادی رسوا کے بغیر ادھوری رہے گی۔انہوں نے اپنے تنقیدی مراسلات میں ناول پربھی  کچھ مضامین لکھے ہیں۔ حیرت انگیز طور پر رسوا جیسا ادیب بھی اپنے فن کے لیے اصلاح ہی کو مقدم جانتا ہے۔ذات شریف"کے دیباچے میں  وہ لکھتے ہیں:"اس کتاب سے معلوم ہوسکتا ہے کہ وہ امرا ء جو تعلیم کو غیر ضروری اور مدِ فضول سمجھتے ہیں،ان کی اولاد کا کیا نتیجہ ہوتا ہے"16جبکہ اسی طرح کا موقف نذیر احمد نے توبتہ النصوح میں بھی دیا تھا کہ:"اس کتاب میں یہ خاص اہتمام کیا گیا ہے کہ اس طرح کی غلطیوں پر لوگوں کو تنبیہ ہو ۔یہ کتاب لوگوں کو  اچھی طرح اس بات کا یقین کرائے گی کہ تربیت اولاد ایک فرض موقت ہے۔"17اس پہلوپر نذیر احمد اور رسوا کے خیالات  کتنے ملتے جلتے ہیں لیکن قصے کی تشکیل،کردار،موضوع اور پلاٹ کے حوالے سے دونوں بالکل الگ خیالات کے مالک ہیں۔مرزا رسوا وہ پہلے ناول نگار ہیں جو ناول کے حوالے سے ایک واضح موقف رکھتے ہیں اور جنہوں نے پہلی بار ناول میں معاصر زندگی کی پیشکش پر توجہ دلائی ہے۔اپنے تصور ناول کے بارے میں وہ لکھتے ہیں:
کسی قصہ کو دلچسپ بنانے کے لیے اصل حقیقت سے دور ہوجانا ایک ایسی غلطی ہے جس سے لکھنے والے کے مذاق کی قلعی کھل جاتی ہے۔فطر ت میں جو چیزیں پائی جاتی ہیں ان سے عمدہ مثالیں ہم کو مل ہی نہیں سکتیں۔18
اس سے لگتا ہے رسوا کا تصور ناول اپنے باقی معاصر ناول نگاروں سے زیادہ مستحکم تھا۔وہ اپنے دور کے ناول پر کچھ اس طرح خیالات کا اظہار کرتے ہیں:"اکثر تقلید پیشہ ناول نویسوں نے رینالڈ کے ناول انگریزی میں پڑھے ہیں۔اسی کے مضامین جس قدر یاد رہ گئے اس کو اپنے ناولوں میں صرف کرتے ہیں۔قصہ میں بھی کوئی جدت نہیں ہوتی۔"19
مرزا رسوا کے دیباچوں اور تقریظوں سے یہ بات ثابت ہوتی ہے کہ وہ ناول کے فن سے بخوبی آگاہ تھے۔رسوا کا دور وہ دور تھا جب انگریزی ناولوں کے تراجم کیے جارہے تھے اور عوام میں ناول کا شعور پیدا ہورہا تھا۔ان تراجم کے سبب اردو ناول نگاری کو نقصان یہ ہوا کہ اردو میں بھی انگریزی سے ماخوذ ناول لکھے جانے لگے۔جن کا پلاٹ اور موضوع ایک سا ہوتا تھا۔ان کا کہنا ہے کہ اس زمانے کے لکھے گئے تمام ناولوں کے مناظر یکساں ہوتے تھے۔انہیں اس بات کا بھی گلہ تھا کہ"ناول نگار نہ خارج سے مضامین اخذ کرتے ہیں نہ ذہن سے۔انہیں اس کی قدرت ہی نہیں کہ کسی منظر کو دیکھ کر زبان قلم سے اس کی تصویر کھینچ سکیں۔"20رسواکے خیال میں ہمارے ناول نگار ایک ہی طرح کے پلاٹ کے تحت ناول لکھتے ہیں۔یعنی انہوں نے اپنے طور سے ناول کا ایک ڈھانچہ تیار کر لیا ہے اور اب اس میں کرداروں اور ناموں کو بدل بدل کر رکھتے رہتے ہیں۔رسوا کے خیال میں ناول میں حقیقی زندگی کی عکاسی کا ہونا ضروری ہے۔حیات انسانی کے مختلف پہلوؤں ،مسائل اور معاشرت کی بھی عکاسی ہونی چاہیے۔لیکن ان کے نزدیک اصلاح ہر ناول کا بنیادی مقصد ہونا چاہیے اور ناول میں عشق و عاشقی اور محبت کے واقعات نہیں ہونے چاہییں۔
ایک اور خرابی ہمارے ملک کے ناولوں میں پردہ کے اصول کی وجہ سے ہے کیونکہ عوام عشق اور عاشقی کو ہر قصہ کی جان سمجھتے ہیں۔لذت فراق اور انتظار سب سے عمدہ مضمون خیال کیا جاتا ہے پھر اگر کسی پر دہ نشیں سے سامنا ہو بھی گیا تو بغیر اس کے کہ اس کی عصمت پر دھبہ لگے۔پیام،سلام،وعدے،وعید،فراق،انتظار یہ سب کچھ بھی نہیں ہوسکتا اور جب تک یہ نہ ہو قصہ کا مزہ کیا۔لہذا لازم ہوا کہ ہر قصہ میں ناجائز محبتوں کا تذکرہ ہو اور یہ موجب خرابی اخلاق ہے۔21
داستان کے گہرے وسیع پس منظر کے باعث اس دور میں ناول اپنی مکمل صورت میں سامنے نہیں آیا تھا۔اس کے موضوعات اور فن دونوں تشکیلی مراحل میں تھے۔یہی وجہ ہے کہ فن اور فکر کے اعتبار سے ناول محدودتھا۔ناول میں عشق و محبت کے قصے کوئی ممنوعہ عنصر نہیں  بلکہ دنیا کے تمام ناولوں میں کسی نہ کسی انداز سے شامل رہے ہیں ۔چونکہ اردو میں ابھی ناول کا آغاز  ایسی تحریکوں کے زیر اثر ہوا جو سماجی و اصلاحی تھیں اسی لیے اسے صرف اخلاقی اور اصلاحی نظریات  تک محدود کردیا گیا۔خورشیدالاسلام مرزا ہادی رسوا کے نظریات کے حوالے سے لکھتے ہیں:
رسوا کا زاویہ نظر یہ ہے کہ پرانے زمانے سے چھٹکارا پانے اور زندگی کو سنوارنے کے لیے وہ تعلیم ضروری ہے جو حرفت کو ترقی دے اور آزادی کا سچا تصور اور ایسے مادی اور معاشی حالات پیدا کرے جن میں تہذیب سائنس پر قائم ہوسکے۔22
پریم چند تک آتے آتے ناول کا تصور فن کافی ترقی کرگیا  حتیٰ کہ انہوں نے بعد ازاں  بطورایک ماڈل رجحان ساز حیثیت اختیار کی۔ حقیقت نگاری کو درست معنوں میں اگر کسی نے اردو ناول میں متعارف کروایا ہے تو وہ پریم چند کے علاوہ کوئی اور نہیں ہو سکتا۔پریم چند نے  فکشن کے فن و فکر پر بھی کئی مضامین  لکھے ہیں  ۔ وہ ناول کی تعریف کچھ یوں کرتے ہیں:
ناول اس فسانہ کو کہتے ہیں جو زمانہ کا جس کا وہ تذکرہ کررہا ہو صاف صاف چربہ اتارے اور اس کے رسم و رواج،مراسم آداب،طرز معاشرت وغیرہ پر روشنی ڈالے اور مافوق العادت واقعات کو دخل نہ دے یا اگر دے تو ان کی تاویل بھی اسی خوبی سے کرے کہ عوام ان کو واقعہ سمجھنے لگیں۔اسی کانام ہے ناول یافسانہ بہ طرز جدید۔23
پریم چند پہلے ناول نگار تھے جنھوں نےحقیقت نگاری کو ناول کے لیے اہم قرار دیا تھا۔پریم چند  سرشار کو لکھنوی زندگی کی حقیقی تصویر کشی کرنے پر ناول نگار تسلیم کرتے ہیں۔ بطور حقیقت نگار  انہیں شرر کے تاریخی ناولوں سے سخت اختلاف ہے اور اس کے ساتھ ساتھ وہ ان کے لکھے معاشرتی ناولوں کو بھی کسی خاطر میں نہیں لاتے۔وہ لکھتے ہیں:"حضرت شرر کے ان ناولوں کو دیکھیے جن میں انہوں نے موجودہ سوسائٹی کے مرقعے کھینچنے کی کوشش کی ہے تو خیال آتا ہے کہ بہتر ہوا انہوں نے تاریخی ناول ہی کو ذریعہ شہرت قرار دیا۔"24پریم چند کے خیال میں شررنے  حقیقی سماج کی عکاسی کرنے سے قاصر ہونے کے باعث  تاریخی ناول لکھے۔ کئی دیگر ناقدین کے مطا بق فسانہ آزاد کا پلاٹ ناول کی مانند  نہیں ہے۔ لیکن  پریم چندکے نزدیک فسانہ آزاد پر یہ الزام کہ اس میں کوئی پلاٹ نہیں ہے غلط ہے کیونکہ فسانہ آزاد میں پلاٹ ہے۔وہ لکھتے ہیں کہ:"پلاٹ ہے تو ضرور لیکن بالکل معمولی۔ہاں بہت درست،پلاٹ بالکل معمولی ہے اور وہ بھی سراسر ظاہری۔باطنی پلاٹ سے ذرا بھی کام نہیں لیا گیا مگر واضح رہے کہ ناول نویسی کے فن کی معراج یہی ہے کہ سادہ اور معمولی بندشوں میں رنگینی اور جادو نگاری کی جائے۔"25
حکیم برہم صاحب گورکھپوری کے اعتراض کہ فسانہ آزاد کا کوئی مقصد،غرض یا اصلاحی مقصد نہیں ہے، کےجواب میں پریم چند نے کہاکہ سرشار کے ہاں بھی اصلاحی مقصد موجود ہے لیکن اس مقصد کو انہوں نے ظرافت  کی تہہ میں چھپا کر رکھا ہے۔پریم چند بتاتے ہیں کہ سرشار کے دور میں ناول نگار ناول کے ٹائٹل پیج پر ناول کا مقصد اور اس کا موضوع لکھ دیتے تھے۔سرشار نے ایسا نہیں کیا۔اسی طرح ان کے کرداروں میں بھی تنوع ہے۔ ناول کا لوکیل  لکھنئو ہونے کے باعث اگرچہ تمام کردار لکھنئو سے اخذ کردہ ہیں مگر تمام کرداروں میں تنوع اور رنگینی ہے جبکہ شرر کے تمام کردار ایک ہی جیسے ہیں:
حکیم صاحب نے جو کمزوریاں سرشار میں دکھائی تھیں وہ سب کی سب شرر کے کیریکٹروں میں پائی جاتی ہیں۔اس میں کوئی شک نہیں کہ انہوں نے کیریکٹروں کا انتخاب بڑی خوبی سے کیا۔کسی کو روم سے بلایا،کسی کو عرب سے،کسی کو مصر سے،کسی کو فارس سے مگر نہ تو ان کی قومی خاصیتوں کو اور نہ امتزاجی خصوصیات کو کامیابی سے دکھا سکے۔26
پریم چند کہتے ہیں کہ صرف کردار بنانا اہم نہیں ہے بلکہ انہیں حقیقت سے قریب دکھانا بھی ضروری ہے۔سرشار کے کردارحقیقت سے قریب اور زندہ دل لگتے ہیں۔پریم چند ناول میں معاشرت کی عکاسی کو بےپناہ اہمیت دیتے ہیں۔شرر کے ناول کیونکہ تاریخی ہیں اس لیے ان میں موجودہ معاشرت کی عکاسی نہیں ملتی۔اس کے علاوہ ناول نگار کے لیے ضروری ہے کہ وہ کسی خاص فرقے،مذہب یا طبقے کا دفاع نہ کرتا ہو بلکہ غیر جانبدار ہو۔شرر کے ہاں یہ غیر جانبداری نظر نہیں آتی ۔وہ مذہب کا دفاع کرتے نظر آتے ہیں۔اس کے برعکس سرشار کے ہاں یہ غیر جانبداری نظر آتی ہے،وہ کسی قومیت،مذہب یا وطن کی نمائندگی نہیں کرتے۔پریم چند کا کہنا ہے  کہ سرشار نے جتنی کتابیں لکھی ہیں ان میں ایک بھی ایسی نہیں کہ جس کو مسلمان یا عیسائی دلچسپی سے نہ پڑھ سکیں۔وہ سب مذہبی تعصبات سے مبراہیں ۔اس کے برعکس شرر کے ہیرو تو ہر حالت میں مسلمان ہوتے ہیں مگر ہیروئن کبھی ہندو ہوتی ہے اور کبھی عیسائی۔اس مضمون کے ذریعے سے پریم چند کے تصور ناول کو سمجھا جا سکتا ہے۔وہ نہ صرف ناول میں اعلیٰ موضوعات کے حامی تھے  بلکہ ناول میں کسی مذہبی ،فرقی اور قومی تعصب کے  بھی خلاف تھے۔یہ فکری  وسعت پریم چند کی نسل کے ہاں نئی صدی اور بدلتے ہوئے حالات کی بھی دین تھی اسی لیے ان کے ہم عصر سجاد حیدر یلدرم نے  اپنے ایک مضمون میں معاشرے کے نچلے طبقے کو کہانی میں جگہ دینے کی حمایت کی ہے۔یہ مضمون "ناول نویسی""معارف"کے شمارے میں 1898 میں چھپا تھا جس میں  وہ اردو ناول کے ہیرو کے بارے میں لکھتے ہیں:
 ناول کے ہیرو کے لیے تعلیم یافتہ امیر ہونا کوئی لازمی شرط نہیں ہے۔غریب اور غیر تعلیم یافتہ بھی اتنا ہی اچھا ہیرو ہوسکتا ہے جتنا کہ تعلیم یا فتہ یا امیر مگر ہمارے ناول نویسوں نے خیال کرلیا کہ کہ ہیرو کے لیے یہ ضروری ہے کہ وہ نہایت ہی اعلیٰ خاندان کا ہو،نواب زادہ ہو،شاہزادہ ہو،یا کم سے کم معقول آمدنی رکھتا ہو۔ابھی تک اردو میں غریب کی زندگی کا نقشہ کھینچا جانا باقی ہے۔27
اردو میں فکشن کی بنیاد رکھنے والے ان اولین ادیبوں کا ناول کے حوالے سے فنی شعور بتدریج پختگی کی طرف گامزن نظر آتا ہے۔اسی نے اردو میں  ناول نگاری کی مضبوط بنیاد استوار کرنے میں اہم کردار ادا کیا۔ان اولین ادیبوں کی ناول کے حوالے سے فنی آراان تمام جہات کا احاطہ کرتی نظر آتی ہیں جو کہ ناول کے فن میں بنیادی حیثیت رکھتے ہیں۔

